
KUALA LUMPUR (20 JANUARY 2022) - Suruhanjaya Hak Asasi Manusia Malaysia
(SUHAKAM) prihatin dengan kes Rohana Abdullah, wanita tak bernegara yang dibesarkan oleh
warganegara Malaysia dan dilaporkan telah ditinggalkan oleh ibu kandung warganegara Indonesia
dan bapa kandung warganegara Malaysia sejak berusia dua bulan. Kanak-kanak yang ditinggalkan
begini sering didiskriminasi dan dinafikan hak asasi seperti akses kepada pendidikan dan penjagaan
kesihatan.

SUHAKAM memuji niat Perdana Menteri menawarkan bantuan kepada Rohana dan menyambut
baik tindakan Menteri Dalam Negeri untuk menyiasat isu ini namun berharap agar Kementerian
Dalam Negeri tidak hanya memberikan tumpuan kepada kes-kes tertentu sebaliknya mengambil
pendekatan menyeluruh untuk menangani semua isu yang melibatkan orang tak bernegara di
Malaysia. Hak asasi dan maruah diri mereka dinafikan dan adalah menjadi kewajipan negara untuk
mencari penyelesaian segera bagi merapatkan jurang ini demi kepentingan hak kanak-kanak. Pada
masa ini, kanak-kanak yang terpisah daripada ibubapa kandung dan dilahirkan luar nikah adalah
yang paling terjejas dengan undang-undang kewargannegaraan di Malaysia. Meskipun peruntukan
berhubung kewarganegaraan di Malaysia mematuhi prinsip jus sanguinis, kewarganegaraan
ditentukan oleh bukti status perkahwinan yang sah ibu dan bapa kandung serta tempat kelahiran
kanak-kanak tersebut.

Di bawah Perkara 8(2) Konvensyen mengenai hak Kanak-kanak PBB (CRC) Malaysia harus
mengembalikan segera identiti seorang kanak-kanak sekiranya sebahagian atau kesemua elemen
identiti mereka dilucutkan secara tidak sah. SUHAKAM konsisten menasihati Kerajaan
menamatkan reservasi kepada hak kerakyatan di bawah Perkara 7(1) CRC dan meratifikasi
Konvensyen Antarabangsa Hak Sivil dan Politik (ICCPR) yang mengandungi jaminan yang sama
di bawah Perkara 24(2). Perlembagaan Persekutuan (PP) Malaysia mengandungi perlindungan
yang kukuh terhadap ketiadaan kewarganegaraan dalam Jadual Kedua Perlembagaan Persekutuan
yang memperuntukkan bahawa “tiap-tiap orang yang lahir di Persekutuan dan pada masa dia lahir
tidak menjadi warganegara mana-mana negara ialah warganegara Malaysia melalui kuat kuasa
undang-undang”. Kes Mahkamah Persekutuan CCH & Anor v Pendaftar Besar Bagi Kelahiran Dan
Kematian Malaysia (2021) menjelaskan bahawa ‘kewarganegaraan melalui kuasa undang-undang’
merupakan hak asasi dan hak perlembagaan. Malah Seksyen 19B Bahagian Ill Jadual Kedua
Perlembagaan Persekutuan jelas memperuntukkan bahawa tiap-tiap orang yang lahir di Malaysia
dan tiada bukti menjadi warganegara mana-mana negara ialah warganegara Malaysia melalui kuat
kuasa undang-undang.

Komuniti tak bernegara di Malaysia tidak dapat menikmati hak asasi seperti pendidikan, penjagaan
kesihatan, pekerjaan, keselamatan sosial, kebebasan bergerak dan banyak lagi yang boleh menjurus
kepada masalah sosial yang lebih serius. Jika tidak ditangani, kitaran tak bernegara akan terus
berpanjangan sehingga generasi mereka yang akan datang. Sehubungan itu, bagi menangani isu
yang telah wujud sekian lama ini, SUHAKAM menyeru Kerajaan segera mengkaji semula dan
memperbaharui semua undang-undang dan dasar mengenai kewarganegaraan dan mengamalkan
prosedur yang lebih telus untuk memudahkan permohonan kewarganegaraan seterusnya
mengurangkan serta mengekang isu orang tak bernegara di negara ini.

